
1. Tubanje gukengurukira Imana Mushoboravyose, yo yama hafi yacu ikadushoboza kurangura ibikorwa vyiza. Turayikengurukiye kandi ko yabanye natwe mu mwaka w’Ubutungane uheze, twongera tuyisaba ko ubuntu yama itugirira bwobandanya kwigaragaza muri uyu mwaka w'Ubutungane dutanguye.
2. Ni umunezero ntangere kuri Twebwe  kuba turi muri ibi birori vyo gutanguza umwaka mushasha w’Ubutungane w'2017 ushira iw'2018; umwaka wisunga icivugo gihambaye: “UBUTUNGANE BWUGURURIWE BOSE, URUHARA RW’AMASENTARE N’IZINDI NZEGO Z’UBUTUNGANE “. 
3. Muri iki kiringo turiko turinjira mu mwaka mushasha w’Ubutungane, ni akaryo keza ko kurimbura ivyakozwe mu mwaka urangiye no kwiha intumbero y’ibikorwa vy’umwaka dutanguye.
4. Haba mu Burundi canke hirya no hino kw’isi, Ubutungane bufise uruhara ntangere. Ni "karahara mu ruganda ntibacura". Ku kaba nkako, iyo ata butungane bwuzuye burangwa mu gihugu, ingimba ica isubirira ingingo, iteka n’itekane vy’abenegihugu, amahoro n’iterambere birama bikaba umugani.
5. Ntawokwirengagiza ko kugeza uno musi hakiriho ibibazo bihanze Uburundi n’Abarundi vyatewe n’Ubutungane buke canke ukudahana. Kazoza keza k’abana n’abuzukuru bacu gahagaze ku butungane bw’ukuri mu bisata vyose vy’ubuzima bw’Igihugu.
6. Uyu musi rero, nubere abajejwe Ubutungane akaryo ko kuzirikana uruhara rwabo mu buzima bw’abantu n’ubw’Igihugu, mutegere ko igikorwa mukora atari umwuga nk’iyindi, ariko ko ari umuhamagaro kandi ari ibanga ribangirwa ingata. 
7. Ni mwihe ihangiro ryo gukora ibishoboka vyose kugira ngo intambamyi n’inzitizi zose zituma abenegihugu n’ababitura bose badashikira Ubutungane ngo batunganirizwe bikwiye zivanweho. Turizeye cane ko muri uyu mwaka  dutanguye, abazotunganirizwa bazoba benshi kuruta abo mu mwaka turangije. Abarundi twese rero duhanze amaso ishirwa mu ngiro ry'ico civugo gihambaye.
Banyakwubahwa mwese,

Batumire bahire;
8. Uyu musi ushitse mu gihe Ubushikiranganji bw’Ubutungane bwaranguye ibikorwa vyinshi kandi bishimishije. Aha twovuga nk'ibi bikwirikira:
· Gushira mu ngiro umugambi w’Igihugu wo kworohereza abitura  inzego z’Ubutungane no gufasha abatishoboye na ba ntahonikora gushikira Ubutungane ;
· Kwegereza Ubutungane abenegihugu ;
· Kurwanya amabi afatiye ku gitsina ;
· Kurwanya ibiturire n’isesagurwa ry’ubutunzi  bw’Igihugu ;
· Kuburanira inyungu za Reta haba mu Burundi canke hanze    y’Igihugu ;
· Kuja inama n’ingingo no gusanga abakozi ku kivi;
· Gushira mu ngiro imanza zaciwe;
· Gutezurira bamwe mu bapfunzwe hakwirikijwe amategeko, n’ibindi n’ibindi.
9. Turashima cane ishirwaho ry’igisata kijejwe kworohereza ababuranyi bafise amikoro make, kugira bashikire Ubutungane bitagoranye, na cane cane mu kubaronsa ku buntu abashingwamanza  no mu kubungururiza  amasura. Ivyo bituma Ubutungane bwugururirwa bose kandi bwizigirwa na bose nayo ingeso yo kwihanira ikaranduranwa n’imizi.
10. Icipfuzo cacu ni uko Ubutungane bwobandanya  butera intambwe  kurusha, bugashikira abo bose babwitura. Kugira tubishikeko, bisaba ko umuntu wese yogira ico aterereye, agakora yivuye inyuma  na cane cane  mu kurwanya igiturire, ka mwanawamama na mpingayanje, n’izindi ngeso mbi zibangamira Ubutungane nyabwo.
11. Turakenguruka intambwe igisata c’Ubutungane kigezeko mu kurwanya igiturire, ndetse biranagaragara ko umwitwarariko wo  kukirandurana n’imizi ari wose. Gutuza  ako karanda bizotera iteka urwego rw’Ubutungane ubwa mbere,  n’Igihugu cacu muri rusangi.
12. Turashimye kandi ibikorwa bimaze imisi birangurwa n’abagize Urwego Rukuru rw’Abacamanza, haba gusanga ku kivi abo bajejwe, haba kuremesha ibiyago vy’impanuro, cane cane babibutsa akarangamutima k'abacamanza, tutibagiye kurenganura  abacamanza barenganijwe mu kazi kabo  ndetse no guhana abagize amakosa,  harimwo no kubirukana burundu. Ivyo vyaratumye ibitari bike bihinduka. Nimutere imbere nk’umuzinga.
13. Turashima kandi ingene Ubushikiranganji bw’Ubutungane bukorana n’ubundi bushikiranganji. Tubasavye kurushiriza, mugire urunani rw’intamenwa mu gutekaniriza no gutunganiriza abenegihugu n’igihugu.
Bakozi mwese bo mu Bushikiranganji bw’Ubutungane;
14. Abarundi barayamaze ngo «Nta nyambo ibura agahonzi». Naho hari ivyiza vyinshi vyaranguwe n’abakozi bo mu bushikiranganji bw’utungane mu mwaka w'Ubutungane urangiye, hariho n’ibindi bikibarindiriye. 
Twashaka rero tubatekerere impanuro zimwe zimwe zobafasha guteza imbere igisata c'Ubutungane kurusha.
Ubwa mbere: Iki civugo gihambaye c'uno mwaka w'Ubutungane, nimucamize ku muzirikanyi, mukigendere, mugishire mu ngiro, abenegihugu baze babone kandi bashime ingene bariko baratunganirizwa neza.
Ubwa kabiri: Mwubahure abari mu gihugu bose, Abarundi n’abanyamahanga, batinyuke Ubutungane, biture amasentare igihe cose baba barenganijwe, mubarenganure, mubuzurize ata mwana n'ikinono. Kanatsinda Ubutungane nyabwo  bwugururiwe bose.

Ubwa gatatu: Murwanye ibiturire n'isesagurwa ry'amatungo y’Igihugu atawe mukingiye ikibaba, kuko atari uko muzofatwa nk'abarya ibiturire mu bandi kandi amategeko ntazobagera umutwe.
Ubwa kane: Imanza zisa n’izibagiwe cane cane ziraba Reta  muzivyure ariko kandi mwige, mushikirize intumbero yofatwa n'Ubutungane kugira zicibwe.
Ubwa gatanu: Murame mwibuka ko Abarundi bamye babita ba Rutungaboro. Muririnde ku bahemukira mu kuba ba bakundukize canke ba mpemuke ndamuke. Ubutungane n’Ingingo murabigire inkinzo yanyu muri vyose na hose.
Ubwa gatandatu: Murame na ntaryo mukorana n’izindi nzego, na cane cane izigize inyabune, kandi mwibuke guhanuza ababakurira n’abo musangiye imirimo.
Ubw’indwi: «Umuryambwa aba umwe agatukisha umuryango». Tubasavye kudoma ko urutoke no gushengeza uwo wese ateza urubwa urwego rw’Ubutungane, haba mu kurya ibiturire canke izindi nyifato zitabereye nko kudindiza imanza no guca izangondagonde.
Ubw’umunani: Turasavye dushimitse ko ingendo igayitse yo kurekura canke gukimbukira inkozi z’ikibi yoranduranwa n’imizi mu gisata c’Ubutungane. Ntituze dusubire kwumva hari abikinze inyuma y’Ikigongwe c’Umukuru w’Igihugu canke umwiherero (chambre de conseil) ngo barekure inkozi z’ikibi.
Ubw’icenda: Murama mwibuka gushira mu ngiro ingingo mwapfundikiye hamwe n’abo muhurira mu nyabune hamwe n’ingingo zifatirwa mu myiherero itunganywa na Reta.
Ubw’icumi: Ubutungane n’igisata kirimwo amabanga y’Igihugu adasanzwe. Murame mwirinda kumena no kwandagaza amabanga y’igihugu nk’uko vyibonekeje muri kahise kuri bamwe bamwe.
Ubw’icumi na rimwe: Musabwe kwubaha no kwubahiriza amasaha y’akazi, mbere bikenewe mukitanga mu gukora n’imbere canke inyuma y’amasaha y’akazi ku neza y’Igihugu n’abenegihugu.
15. Ku bitwerekeye, tuzobandanya kubaba hafi mu kubahanura no kubafata mu mugongo ukwo dushoboye kugira mushobore kurangura neza igikorwa mwahamagariwe co gutunganiriza ababitura ku nyungu z’Igihugu n’abakibamwo bose, gurtyo icivugo c'uno mwaka, arico: "UBUTUNGANE KURI BOSE, URUHARA RW’AMASENTARE N’IZINDI NZEGO Z’UBUTUNGANE”,   gishirwe mu ngiro.
Banyakwubahwa mwese,

Batumire bahire;
Muri kano kanya twashaka gushimira inzego z’ubutungane zitanze bishemeye, dufatiye ku bigabane n’ibikorwa bikuru bikuru bitegekanijwe mu bushikiranganji bw’ubutungane. 
UBWA MBERE: ISEKEZA RYO GUKURIKIZA IMANZA
1. Sentare Nkuru Isubiramwo ya Ngozi: Mu manza 818 iyo Sentare yari ifise muri aya mezi atatu (3 mois), yashize mu ngiro 850: ni ukuvuga ibice 104/100. Kw’izina ry’iyo Sentare, Turashimiye Umupfasoni BUGANYIRA Daphrose ayirongoye ku bwira n’ubukerebutsi yerekanye. 

2. Sentare Nkuru y’Intara ya Rutana: Imanza 1064 iyo Sentare yari ifise isekeza rigitangura, zose zarakurikijwe muri aya mezi atatu, ni ukuvuga ibice 100/100. Kw’izina ry’iyo Sentare rero twagomba dushimire Umupfasoni NIBAMPA Béné ayirongoye ku bwira n’ubukerebutsi yerekanye.
3. Umurwi ujejwe isekeza ry’ikurikizwa ry’imanza: Uwo Murwi waritanze ijoro n’umutaga kugira ngo iryo sekeza rigende neza cane. Ku bw’uwo Murwi, turashimiye Umuyobozi Mukuru w’Ubutungane asanzwe awurongoye, Inararibonye NTAKIMAZI Vénant ku bwira n’ubukerebutsi adahengeshanya kwerekana.
4. Sentare y’Intango ya Rutegama: Igihe Isekeza ryatangura, iyo Sentare ryasanze ata dossier n’imwe y’ikirarane ifise kubera ubukerebutsi bw’Uwurongoye iyo Sentare. N’ukuvuga ko urubanza rwinjiye ruca rucibwa ubwo nyene. Kw’izina ry’iyo Sentare, dushimira Umucamanza Mukuru arongoye iyo Sentare, NZIGEREZA Louis.
(Umwe umwe muri batatu ba mbere aronka akabahasha (500.000FBU), uwa kane (300.000FBU), bose hamwe bararonswa kandi Urupapuro rw’Iteka (Certificat de Mérite) kandi dusavye ko bozoronswa amanota yo hejuru cane (Elite) muri uno mwaka w’amanota w’2018. 
UBWA KABIRI: KURWANYA FRAUDE
5. Sentare Nkuru y’Igihugu ya Kayanza: yarakoze ibikorwa bishimishije cane mu gucira imanza abagirizwa ubwo bubisha na cane cane abariko basahura ubutare bw’agaciro bwa coltan. Uwurongoye Iyo Sentare yarashoboye guhagarikira neza izo manza no kwirinda imitego abacamanza bagomba kurwamwo y’ibiturire ku nyungu no ku neza vy’igihugu. Ku bw’iyo Sentare rero, dushimira Umuphasoni NDAYISHIMIYE Marie Goreth ayirongoye. 

UBWA GATATU: KUREKURA NO GUTEZURIRA ABANYORORO 

6. UMURWI wamaho ujejwe gutezurira abanyororo. Uwo Murwi rero warakoze ibikorwa bihambaye mu gushira mu ngiro ingingo zose zagiye zirafatwa n’inzego zitandukanye ngo abanyororo batezurirwe, abanyororo batari bake bakaba bamaze gutezurirwa ivyo navyo bikaba vyarahaye iteka igihugu n’ishusho nziza cane  Ubushikiranganji bw’Ubutungane. Kw’izina ry’Uwo murwi rero twagomba dushimire Umushikirizamanza Mukuru akukira Sentare Ntahinyuzwa asanzwe arongoye uwo Murwi, Umupfasoni Léa Pascasie NZIGAMASABO, ku bwira, ubwenge, ubukerebutsi n’ubwitonzi arongorana uwo Murwi.
7. Parake ya Repuburika ikukira Sentare Nkuru ya Mukaza yarashoboye gukora ibikorwa vy’igitangaza mu gukurikirana ama dosiye y’abanyororo na cane cane bafungiwe mw’ibohero rikuru rya Mpimba, aho abanyororo barenga 100 bashoboye gutezurirwa bivanye n’ico gikorwa c’iteka ry’iyo Parake. Ku bw’iyo Parake rero twagomba dushimire BANDYATUYAGA Alexis, Umushikirizamanza wa Repubulika arongogye Parake ya Mukaza ku bwira n’ubukerebutsi yerekanye kandi ashishikara kwerekana.
Ubu naho twagomba dushimire abitanze bimwe bishemeye kugira ngo amategeko y’igihugu agume ajana n’ibihe tugezemwo, umutekano n’agateka k’igihugu bishinge imizi, n’ishusho ry’igihugu ryame rimeze neza mu gihugu no mu makungu.
8. Audace NDIKUNKIKO: Umucamanza Mukuru muri Sentare Ntahinyuzwa. Kubera ubwenge, ukwitanga n’ubukerebutsi afise, uyu Mucamanza w’uburambe burebure cane yarakoze ibikorwa bihambaye cane kugira ngo amategeko agenga igihugu abandanye ajana n’ibihe, haba mu kuyahinyanyura, kuyaroranisha n’ibihe n’ibiringo igihugu kigezemwo no gufuta ayatakijanye n’ibihe. 
9. Nadine NSABIMANA: Umukuru wa Sentare Nkuru ya Mukaza: Uno Mupfasoni w’uburambe burebure mu kurongora amasentare anasanzwe ari mu Rwego Rukuru rw’Ubutungange yarakoze ibikorwa bikomeye cane cane mu guhagarikira ubutungane mu gihe c’imigumuko n’akajagari ko mu 2015.

10. KAYOBERA Nestor: Umuyobozi ajejwe iringanizwa ry’Ubutungane mu Bushikiranganji bw’Ubutungane akaba ajejwe ibibazo vya afrika y’Ubuseruko mu Bushikiranganji bw’Ubutungane akongera akanaburanira Leta y’Uburundi muri Sentare y’akarere ka Afrika y’Ubuseruko. Uretse ibikorwa vyo kuringaniza ubutungane akora ku bwira n’ubukerebutsi ntangere, yarahagarariye bimwe vy’agatangaza inyungu z’Igihugu c’Uburundi muri Sentare ya Africa y’Ubuseruko kuva urubanza rwa mbere ruja muri iyo Sentare. Mu manza 23 zimaze gushingishirizwa Leta y’Uburundi kuva yinjira muri uwo Muryango, imanza 20 zose yaraziburanye neza cane yongera arazitsinda Leta ikaba ata n’ifaranga irariha abayishengeje nk’uko ibindi bihugu bimaze gutangishwa amafaranga y’umurengera bivanye no gutsindwa imanza.
11. NSHIMIRIMANA Déo: Umukuru wa Sentare Nkuru ya Muyinga: Ku burongozi bwiza cane mu gihe kitari gito muri iyo Sentare, imanza nyinshi zaraciwe kandi iyo Sentare yagumye itera imbere mu myaka yose y’uburongozi bwiwe. Ni umucamanza w’akarorero mu bwitonzi, ubwenge, ubukerebutsi no kubana neza n’abo atwara hamwe n’abamutwara.
(Umwe umwe muri abo tudondaguye aronka akabahasha (500.000FBU), bose hamwe baronswa kandi Urupapuro rw’Iteka (Certificat de Mérite) kandi dusavye ko bozoronswa amanota yo hejuru cane (Elite) muri uno mwaka w’amanota w’2018.
TURASHIMIRA KANDI:
12. BUKURU Marie Patience: Umukuru wa Sentare y’Intango ya Banga. Uyu Mupfasoni akiri muto yarashoboye kurongora Sentare yarimwo abacamanza b’ibigaba kandi bakuze cane ku musumba ariko arashobora kubahana ata kinya ku madosiye yaboneka ko yasa n’ayononywe, aratuma bashengenzwa imbere y’Ubutungane, baracirirwa imanza bongera barahagarikwa mu kazi. Iyo ni inyifato rero ikwiye gushigikirwa.
13. NDAYIRAGIJE Claudette : Umwaditsi w’imanza muri Sentare Ntahinyuzwa : Uno mupfasoni akoze imyaka irenga 20 muri Sentare Ntahinyuzwa yamye arangwa no kwitaho akazi ajejwe ku buryo abakozi bo muri iyo Sentare yamye ababera nk’urumuri n’aho ari Umwanditsi w’imanza.

14. MUKERABEGA Désidérathe : Umwanditsi w’imanza wa Sentare Nkuru isubiramwo ya Gitega ku myaka irenga 17, uwo mupfasoni arakora bimwe bitera iteka Sentare n’igihugu kuko no ku misi ya gatandatu atonda ku kazi, kandi imisi yose nta na rimwe isaha imwe imutanga ku kazi.
(Umwe umwe muri abo tudondaguye aronka akabahasha (300.000FBU), bose hamwe baronswa kandi Urupapuro rw’Iteka (Certificat de Mérite) kandi dusavye ko bozoronswa amanota yo hejuru cane (Elite) muri uno mwaka w’amanota w’2018.

Dusavye abandi bakozi bo mu gisata c’Ubutungane kubafatirako akarorero.Turangije dusubira kubakeza no kubashimira, tunamenyesha ko dutanguje icese umwaka  w’Ubutungane  w’2017 ushira uw'2018.
Nihahangame Uburundi n’Abarundi

Nihahangame Ubutungane nyabwo  mu Burundi




MURAKOZE!
